
                                                               Эссе
      Біз отбасымызбен  кішкентай ауылдан қалаға көшіп келгенімізге міне, үш жылдай уақыт өтті. Иә, ауыл мен қаланың өмірі арасындағы айырмашылық жер мен көктей. Қалада балаларымның білім алуына, дамуына мүмкіндік өте көп, алайда алаңдататын жайыттар да аз емес.  «Нашақор», «есірткі» деген сөздерді әлеуметтік желі, теледидардан  естігенім болмаса, жалпы біз тұрған ауылда, достарымның, туысқандарымның арасында бұған әуес ешкімді көрмеппін. Бірде  балаларым оқитын мектепте жалпы ата -аналар жиналысына қатыстым. Жиналыста  жасөспірімдердің есірткіні таратуы туралы және оған  қолданылатын жаза туралы, темір тордың арғы жағына тоғытылып жатқан балаларды естігенде, төбе  шашым тік тұрды. Балаларыма есірткі туралы айту үшін әлеуметтік желіні біраз ақтаруыма тура келді.
   Расымен де, нашақорлық - ажал апаны. Бүгінгі таңда бүкіл әлемге тамырын кеңге жайған мәселелердің бірі. Негізінен  б.з.д. 3 мың жыл бұрын емшілер есірткіні ішек, ұмытшақтық, жөтел ауруларынан емдеуге ұсынған. Кейіннен адамдар есірткіге тәуелді бола бастаған. Өйткені есірткі ауру сезгіштікті, жүйке жүйесін жояды. Оның дәмін татып көрген жеткіншектің көңіл күйі көтеріліп, уақытша «рақатқа» бөленеді. Есірткі әсері аяқталғаннан кейін, адам өте сезімтал болады: жөтел қысады, буындары  ауыра бастайды, жүрегі айниды, ұйқысыздық пайда болады. Аурудың «емі» табылғанша жаны жай таппаған нашақор түрлі қылмыстарға барады. Сөйтіп, ол өз өмірін тозаққа айналдырады. 
     Соңғы кезде “закладчик” деген ұғым жастар мен жасөспірімдер арасында көп қолданылады. Бұл кәдімгі есірткі тасымалдаушы екен. Балалар оңай ақшаға қызығып, осындай қылмысқа барады. Осындай жолда жүрген жасөспірімдерге есірткіні таратқаны үшін қылмыстық жауапкершілік 16 жастан басталып,10 жылдан өмір бойына бас бостандығынан айыру жазасы қарастырылған. 
    Менің ойымша,  есірткінің дәмін бір рет татып көрген бала бірте- бірте нашақорға айналады. Ал оны жеңу, емделу өте қиын. Белгілі тілші Мария Конюкова: «Нашақорлық тек тәннің  дерті емес, отбасының, бүкіл қоғамның дерті»,- деген екен.  Иә, мен бұл пікірмен толықтай келісемін. Қаншама отбасы  жанын шүберекке түйіп осы дертпен күресуде? Қаншама шаңырақ шайқалды?! Мұның барлығын оқи отырып, бойымды қорқыныш билей бастады.  Себебі бұл  аурумен  күресу – тек бір адамның қолынан келмейді деп ойлаймын. Әйтсе де  есірткіні сататындарды қатаң жазалайды екен.
 Полиция қызметкерлері есірткі қылмысын жою үшін күні – түні қызмет етеді. Мәселен, Жамбыл ауданында қара ниеттілер шағын Миролюбово деген ауылда бір үйді жалдап алып, есірткі дайындаған. Ауылдың адамдары олардың немен айналысып жатқанын қайдан білсін, тек бір ерекше өткір иістің шығатынына күдіктеніп, полицияға хабарлаған. Қауіпті қылмыскерлер қолға түскен. Есірткі жасаумен айналысқан адамдар 10 – 20 жылға  қамауға алыған.
 Қорытындылай келе, жас ұрпақты аздыратын мұндай кеселден аулақ 
болу - тек өз қолымызда деп ойлаймын. Әр адам күнделікті білім алып, бос уақытында кітап оқып, спортпен шұғылданса, жер- жаһанды жайлаған дерттің құрбаны болмас еді. Ал әр ата-ана балаға бас- көз боп, келешек ұрпақты  адал еңбек етуге тәрбиелеу керек.
				Батыс Қазақстан облысы
	                               Орал қаласы № 24 ЖОББ мектебінің 
қазақ тілі мен    әдебиеті пәні  мұғалімі    

